
INGURUMEN ETA LURRALDE 
POLITIKA SAILA

DEPARTAMENTO DE MEDIO AMBIENTE, 
Y POLÍTICA TERRITORIAL

AGINDUA, INGURUMEN ETA LURRALDE POLITIKAKO SAILBURUARENA. HONEN BITARTEZ, 
ARMAÑONGO KONTSERBAZIO BEREZIKO EREMUA (KBE, ES2130001) IZENDATZEN DUEN 
DEKRETU PROIEKTUAREN ETA HARI DAGOZKION KONTSERBAZIO NEURRIEN ALDEZ 
AURREKO ONARPENA ERABAKI.

2010eko irailaren 6ko Aginduaren bitartez, Atlantikoko eskualde biogeografikoko 
kontserbazio bereziko eremuak (KBE) eta Atlantikoko eta Mediterraneoko eskualde 
biogeografikoetako kontserbazio bereziko eremuak (KBE) izendatzeko Dekretua onartzeko 
espedientea hastea erabaki zen. Eremu horien artean Armañongo ES2110011 BIL 
(Batasuneko Interes Leku) zegoen.

Gaur egun, eremu horrek Naturgune Babestuen tipologia bikoitza biltzen du: alde batetik, 
176/2006 Dekretuaren arabera Parke Naturala da eta bestetik, Natura 2000 Sareko eremua 
da, BIL den aldetik. Beraz, apirilaren 15eko 1/2014 Legegintzako Dekretuaren bidez 
onartutako Natura Kontserbatzeko Legearen testu bateginaren (NKLTB) 18. artikuluari 
jarraiki, eremu hori planifikatzeko mekanismoak koordinatu egin behar dira eremuaren 
plangintza integratuko duen dokumentu bakar batean biltzeko eta horrela, kategoria 
bakoitzean aplika daitezkeen erregimen desberdinek osotasun koherente bat osa dezaten. 
Bi tipologiak arautzen dituen dokumentu bakarraren legegintza desideratuma ezin da lortu 
Parke Naturalen kasuan, tipologia horiek Natura Baliabideak Antolatzeko Plan baten (NBAP) 
bidez (NKLTBaren 20. artikulua) eta Parke Naturalak Erabiltzeko eta Kudeatzeko Plan 
Zuzentzaile baten (EKPZ) bidez (NKLTBaren 27. artikulua) arautu behar baitira. Alabaina, 
bi tresna horiek Naturgune Babestuaren (NB) bi tipologien (Kontserbazio Bereziko Eremua 
eta Parke Naturala) premientzat baliagarriak izan daitezke, nahiz eta biek desberdinak 
diren helburuei eta edukiei dagokienez.

Gainera, oso kontuan hartzen da Eusko Jaurlaritzak eta Foru Organoek dituzten eskumen 
konkurrenteak direla-eta, koordinazio-ahalegin berezia behar dela: NBaren deklarazioa 
Eusko Jaurlaritzari dagokio azken batean (NKLTBaren 19.1 artikulua); Parke Naturalei 
dagokienez, NBAPa izapidetzea eta onartzea Eusko Jaurlaritzaren eskumena da (NKLTBaren 
7.a artikulua) eta aldiz, EKPZrako prozedura bifasikoa jarraitzen da, hots, lehenik, Foru 
Organoek izapidetzen dute eta organo horiek onartzen dituzte Parke Naturalaren 
kudeaketari dagozkion jarraibideak, eta bigarrenik, Eusko Jaurlaritzak izapidetzen du, 
araudiari dagokionez (NKLTBaren 29. artikulua). Bestalde, KBEei dagokienez, helburuak eta 
araudiak onartzea Eusko Jaurlaritzaren eskumena da (NKLTBaren lehen paragrafoko 22.5 
artikulua) eta neurriak foru-organoei dagozkie (NKLTBaren bigarren paragrafoko 22.5 
artikulua). Nolanahi ere, tresna desberdin horiek guztiak EHAAn argitaratu behar izaten
dira beti.

Prozedura honen bidez lortu nahi da RN2000 Gunea ahalik eta lasterren izendatzea eta, 
horrela, Europako erakundeen aurrean gure betebeharrak betetzea, atzerapenez bada ere. 
Helburua hirukoitza da: lehenik eta behin, Gunea KBE gisa izendatzea; bigarrenik, 
Habitaten Zuzentarauaren 6. artikuluak KBErako eskatzen dituen kontserbazio-neurriak 
onartzea eta argitaratzea, horrela, Europan guri dagozkigun betebeharrak guztiz betetzeko 
eta azkenik, Parke Naturala arautuko duen EKPZ onartzea.

Hori dela-eta, aldez aurretik onartzen den Dekretuak zati artikulatu labur bat eta hiru 
eranskin ditu. Lehen eranskinak KBErako kartografia biltzen du; bigarrenak NKLTBaren 22. 
artikuluko KBEari soilik dagozkion Eusko Jaurlaritzari zuzendutako aginduak betetzen ditu 
eta hirugarrenak (Bizkaiko Foru Aldundiaren eskumena) helburu bikoitza du aipatutako 
NKLTBaren 18. artikulua betetze aldera, hau da, Parke Naturalaren EKPZrako eta KBEaren 
kudeaketa-neurrietarako (foru-eskumena) baliagarria izatea. Gainera, bi Administrazio 
eskudunek adostuta erabaki dute EKPZ orok bildu behar duen arau-zati osoa (NKLTBaren 
27.a eta 27.b artikuluak), Eusko Jaurlaritzak izanik zati hori onartzeko eskumena, 
eranskinetan modu argian identifikatzea. Dekretu hau behin betiko onartu ondoren, 
(horrela jasoko da Dekretuaren Xedapen Gehigarri batean), II. eranskina jasoko duen 
NBAParen aldaketari ekin beharko zaio aipatutako dokumentu bakarra egiteko, betiere 
NKLTBaren 7. artikuluan aurreikusitako prozedura luze eta konplexua konfiguratzen duten 
izapide prozesalak betez, baina Europarekiko betebeharrak ere beteta.

Armañongo KBEa dagozkion kontserbazio-neurri egokiekin izendatzearen aldez aurreko 
onarpenean oinarrituta (Eusko Jaurlaritzaren eskumena) honako hau esan behar da: 
prozedura hasi eta beharrezkoak ziren azterlanak egin ondoren, RN2000 Guneari dagozkion 
eta kontuan hartu diren lege-aldaketa batzuk eragin dituzte 1/2010 Legeak eta 2/2013 
Legeak eta haien ondorioz, aipatutako testu bategina sortu da. Gainera, ikuspuntu 
teknikotik egiaztatu da gune horretan Batasunaren intereseko 12 habitat daudela, 
43/92/EEE Zuzentarauaren I. eranskinean bildutakoak, eta habitat horietako bik 
lehentasunezko izaera dutela. Halaber, leku horretan 43/92/EEE Zuzentarauaren II. 
eranskinean biltzen diren espezieetako hamahiru espezie daude gutxienez, baita Hegaztiei 
buruzko Zuzentarauaren I. eranskinean biltzen diren hegazti-espezieetako hamabost 
espezie ere (gutxienez). Zenbait lekuneren kontserbazio-egoera onak bertan fauna 
interesgarria izatea ahalbidetzen du; nabarmentzekoak dira txilardi-larre mosaikoa, baso 
autoktonoak eta komunitate hazkaiztarrak. Halaber, KBEan hegazti-komunitatea ondo 
ordezkatuta dago, interes bereziko espezieekin; besteak beste, sai zuria. Era berean, 
azpimarratzekoa da karramarro autoktonoa, elur-lursagua eta mehatxupean dauden 
kiropteroen hamasei espezie ere aurki daitezkeela. Flora interesgarriari dagokionez, 
hainbat espezieren presentzia nabarmentzekoa da, esaterako, Culcita macrocarpa, 
Dryopteris aemula, Sphagnum squarrosum, Woodwardia radicans, Sempervivum vicentei, 
Prunus lusitanica edo Paris quadrifolia. Armañonek biltzen duen kasuistika bereziak eta 
Parke Natural bat izateak, komenigarria egiten dute dekretu-proiektu bat berariaz lantzea, 
mendi-eremu horretarako.

Bestalde, Armañongo Parke Naturalaren Patronatuak proposatuta eta patronatu horren 
2014ko apirilaren 10eko bilkuran adostutako eskaera bati jarraiki, Azken Xedapen bidez 
irailaren 19ko 176/2006 Dekretuaren –Armañon aldea Parke Natural izendatzen duenaren–
7. artikuluaren b) eta h) idatz-zatiak aldatu dira, hain zuzen eraginpean hartutako bi 
erakundeen izena egungo egoerara egokitzeko. Horrela, lehengoari dagokionez, Bizkaiko 
Foru Aldundiko Foru Departamentuen berregituratzeari dagokio baita aipatutako 
Departamentuen barne-egiturako Dekretuak onartzeari ere; izan ere, gune naturalen eta 
biodibertsitatearen arloan Ingurumen Departamentuari esleitzen diote eskumena; beraz, 
"Nekazaritza Departamentua" aipamena "Naturguneen arloan eskumena duen 
Departamentua" esaldiarekin ordeztea proposatu da. Bigarrenari dagokionez, Landa 
Garapenaren Legearen aplikazioarekin eskualdeko erakundeek landa-eremuan betetzen 
duten zeregina eguneratu da; izan ere, landa-eremuko araudiak "Landa-eremuko Elkarteak" 
dagozkien eskualdeetako landa-garapeneko jardunetan partaidetzako eta lankidetzako 
tresna gisa konfiguratzen ditu, hain zuzen ere aurreko "Mendiko Nekazaritzako Elkarteei" 
jarraipena emanda.

Xedapen Orokorrak Egiteko Prozeduraren abenduaren 22ko 8/2003 Legea betez, eta jada 
dekretu-proiektu egituratu bat landu delarik eta 2010eko irailaren 6ko Aginduko 
planteamenduen arabera, dagozkion izapideei jarraitu behar zaie, erreferentziako 
Dekretua onartzeko.

Horregatik, 8/2003 Legearen 7.1 artikuluan ezarritakoaren arabera, honako hau

EBAZTEN DUT:

Lehena.- Armañongo Kontserbazio Bereziko Eremua (KBE, ES2130001) izendatzen duen 
Dekretu Proiektua eta hari dagozkion kontserbazio neurriak aldez aurretik.

Bigarrena.- Prozedurarekin jarraitzea eta Agindu hau Bizkaiko Foru Aldundiari igortzea, 
espediente osoaren kopiarekin batera.

Hirugarrena.- Bi Administrazioen arteko koordinazioarekin jarraitu beharko da, ahal bada, 
dokumentu osoa jendaurrean elkarrekin erakutsiz, betiere Eusko Jaurlaritzari eta Bizkaiko 
Foru Aldundiari dagozkien zatiak bilduz. Proiektu hori Armañongo Parke Naturalaren 
Patronatuari igorriko zaio.

Vitoria-Gasteiz,

INGURUMEN ETA LURRALDE POLITIKAKO SAILBURUA
LA CONSEJERA DE MEDIO AMBIENTE Y POLÍTICA TERRITORIAL

